
Kemâl-i himmeti hükm-i zamânı istese tagyîr

Kılar hem revnak-ı nevrûz-ı hengâm-ı zemistânî



Anıñçün söylemiş bu beyti gûyâ Nef'i-i üstâd

İlâhî nûr-ı gufrânıyla olsun kabri nûrânî



"Fürug-ı re'yi çerh-i devletin hem mihri hem mâhı

Kef-i cûdu cihân-ı himmetin hem bahrı hem kânı"



Güzâr eylerse farzâ sarsar-ı kûh-efken-i kahrı

eder bir külhan-ı âteş-feşân sahn-ı gülistânı



Bu heybet bu mehâbetle aceb mi olsa bî-şemşîr

İtâbı pençe-tâb-ı savlet-i Sâm u Nerîmânî



Felekte mâh-ı nev zanneyleme âyine-i çerhe

Kemâl-i tâbişinden düştü aks-i tig-ı bürrânı



Fürug-ı berk-ı tig-ı kahrı güm-râhân-ı a'dâya

Eder efrûhte peyk-i meş'al-i vâdi-i nîrânî



Degildir encüm-i seyyâre olmuş çerhe dek peyvest

Şerâr-ı na'l-i rahş-ı bâd-pây-ı hurde-cevlânı



Ne ra'nâ rahş-ı dil-keştir gâh'i gelse reftâra

Sanır bir şu'le-i cevvâledir seyreyleyen ânı



Degildir rahş bu bir bü'l-aceb seyr ü temâşâdır

Kim eyler cilvegeh her zerre-i nâçiz-i perrânı

